
Utfordringar med pumpekraftverket og naturrestaurering

Den planlagde effektkøyringa vil innebera at Røldalsvatnet i periodar kan hevast og senkast kvar 
dag. Ei slik drift vil truleg gje meir frostskodd enn me opplever i dag, med konsekvensar for både 
nærmiljø og landskap.

Eit anna spørsmål er steinfyllinga i austenden av vatnet. Kor stor og kor høg ho faktisk blir, er 
framleis uklart. Det som er kjent, er at fyllinga vil leggja beslag på ein stor del av austenden. 
Dette er eit område med mykje sand og lausmassar, der erosjon og fare for utgliding må vurderast 
grundig. I tillegg vil ei stor fylling bli eit dominerande og varig inngrep i bygda sitt viktigaste 
landskapsrom.

Naturrestaurering og villrein

Rapporten om naturrestaurering peikar på at villreinen kan få betre levevilkår dersom det ein 
gong blir bygd ein lang tunnel under Haukelifjell. Men den tunnelen er ikkje med i Statens 
vegvesen sin gjeldande 10-årsplan, og kan difor ikkje leggjast til grunn som eit avbøtande tiltak.

Samtidig vert Votna med ei regulering på fire meter i døgeret ei barriere for reinen uansett om det 
kjem lang tunell eller ikkje.  Det gjer det ekstra viktig å vurdera dei reelle konsekvensane, ikkje 
hypotetiske framtidige prosjekt.

At stadnamn som Reinsvatnet, Reinsvaet og Reinskvelven finst i området, minner oss om at dette 
har vore eit naturleg trekkområde for villrein gjennom lang tid. Slike kultur- og naturhistoriske 
spor bør òg telja når inngrepa blir vurderte.

